
It-Tlieta 13 ta’ Awwissu 2013
Queridos amigos,

Għeżież ħbieb,
Nirringrazzjakom ta’ din iż-żjara, fl-okkażjoni tal-partita ta’ ħbiberija bejn it-Timijiet Nazzjonali tal-Futbol ta’ l-Italja u l-Arġentina.  Ħa nsibha ftit diffiċli nagħżel lil min nissapportja, imma b’xorti tajba din hi partita ta’ ħbiberija… u nawguralkom li tkun tassew hekk!

Nirringrazzja lid-diriġenti tal-Federazzjoni Taljana tal-Logħob tal-Futbol u dawk tal-Federazzjoni ta’ l-Arġentina.  Insellem lill-atleti taż-żewġ Timijiet Nazzjonali.

Intom, għeżież plejers, intom popolari ħafna: in-nies issegwikom ħafna, mhux meta tkunu fil-grawnd biss, imma anki barra.  Din hi responsabbiltà soċjali!  Ħa nispjega ruħi: waqt il-logħob, meta intom fil-grawnd, joħorġu l-ġmiel, il-gratwità u l-ispirtu ta’ għaqda.  Jekk partita tkun nieqsa minn dawn, titlef is-saħħa tagħha, anki jekk it-tim jirbaħ.  M’hemmx lok għall-individwaliżmu, imma għat-tim kollox hu kordinament.  Forsi dawn it-tliet kwalitajiet: ġmiel, gratwità, spirtu ta’ għaqda, insibuhom miġbura f’terminu sportiv li qatt m’għandna nitilqu: “dilettant”, amateur.  Hu minnu li l-organizzazzjoni nazzjonali u internazzjonali tipprofessjonalizza l-isport, u hekk għandu jkun, imma din id-dimensjoni professjonali m’għandha qatt twarrab għall-ġenb is-sejħa oriġinali ta’ sportiv jew ta’ tim: li jkun amateur, “dilettant”.  Kull sportiv, anki jekk isir professjonista, meta jrawwem fih din id-dimensjoni ta’ “dilettant” ikun jagħmel ġid lis-soċjetà, ikun jibni l-ġid komuni billi jitlaq mill-valuri tal-gratwità, ta’ l-ispirtu ta’ għaqda, tal-ġmiel.
U dan għandu jġegħilkom taħsbu li, qabel ma intom kampjuni, intom bnedmin, persuni umani, bil-preġji u d-difetti tagħkom, bil-qalb u l-ideat tagħkom, ix-xewqat u l-problemi tagħkom.  U allura, anki jekk intom persunaġġi popolari, tibqgħu dejjem bnedmin, fl-isport u fil-ħajja.  Bnedmin, li ġġorru fikom l-umanità. 
Lilkom id-diriġenti nixtieq inħeġġiġkom fix-xogħol tagħkom.  L-isport hu importanti, imma jrid ikun tassew sport!  Il-futbol, bħal xi dixxiplini oħra, il-lum il-ġurnata nbidel f’kummerċ kbir!  Ħabirku biex ma jitlifx il-karattru sportiv tiegħu.  Anki intom għandkom tippromovu dan l-atteġġjament ta’ “dilettanti” li, min-naħa l-oħra, jelimina għal kollox il-perikli tad-diskriminazzjoni.  Meta t-timijiet jimxu għal għonq din it-triq, il-grawnd jistagħna umanament, tgħib il-vjolenza u fuq ir-ringieli tal-grawnd jerġgħu jibdew jidhru l-familji.
Niftakar li meta kont għadi żgħir, konna mmorru l-grawnd, El Gasómetro, mal-familja kollha, missieri, ommi u aħna t-tfal.  Konna nerġgħu lura d-dar ferħanin, naturalment, fuq kollox fil-kampjonat ta’ l-1946!  Min jaf jekk xi ħadd minnkom jirnexxielux jiskurja gowl bħal dak ta’ Pontoni, xi tgħidu?  Insellem b’mod speċjali lid-diriġenti u l-isportivi ta’ l-Arġentina.  Grazzi ta’ din iż-żjara, li tant qiegħda tferraħni.  Nitlobkom tgħixu l-isport bħala don ta’ Alla, opportunità biex issarrfu t-talenti tagħkom fi frott, imma wkoll bħala responsabbiltà.  Għeżież plejers, nixtieq infakkarkom b’mod speċjali li bl-imġiba tagħkom, kemm fil-grawnd u kemm barra, fil-ħajja, intom qed tkunu punt ta’ riferiment.  Il-Ħadd li għadda tkellimt fuq it-telefon ma’ xi membri subien ta’ grupp: riedu jsellmuli, tkellimt magħhom għal xi nofs siegħa, u naturalment l-argument favorit ta’ dawn is-subien kien il-partita ta’ għada.  Semmewli l-ismijiet ta’ bosta minnkom u qaluli: “Le, dak jogħġobni għal hekk, u dan għal dil-ħaġa, u dak għal dik il-ħaġa”.  Intom eżempju, intom punti ta’ riferiment.  Il-ġid li qed tagħmlu hu impressjonanti.  Bl-imġiba tagħkom, bil-logħob tagħkom, bil-valuri tagħkom qed tagħmlu l-ġid, in-nies tħares lejkom; approffitaw minn dan biex tiżirgħu t-tajjeb.  Anki jekk ma tintebħux, għal ħafna persuni li jħarsu lejkom b’ammirazzjoni intom sirtu mudell, fit-tajjeb u fil-ħażin.  Kunu konxji ta’ dan u agħtu eżempju ta’ lealtà, rispett u altruwiżmu.  Anki intom bennejja tal-ftehim u tal-paċi soċjali, bennejja tal-ftehim u tal-paċi soċjali, li tant għandna bżonn tagħhom.  Intom il-punt ta’ riferiment għal tant żgħażagħ u mudell ta’ valuri mlaħħma fil-ħajja.  Jien nafda fil-ġid kollu li kapaċi tagħmlu qalb iż-żgħar.
Għeżież ħbieb, nitlob għalikom, biex tistgħu timxu ’l quddiem f’din il-vokazzjoni hekk nobbli ta’ l-isport.  Nitlob lill-Mulej iberikkom u lill-Omm Verġni tħariskom.  U nitlobkom, nitlobkom biex titolbu għalija, biex anki jien, fil-“grawnd” li fih poġġieni Alla, inkun nista’ nilgħab partita onesta u kuraġġjuża għall-ġid tagħna lkoll.  Grazzi.
miġjub mit-Taljan għall-Malti minn Francesco Pio Attard
